
༃ ཨོ་རྒྱན་ཚེས་བཅུའི་བསྐུལ་ཐབས་བཞུགས་སོ༔

བདག་འདྲ་པདྨ་འབྱུང་གནས་ཀྱིས༔ གཞན་ཕན་དགེ་བ་བསམ་པ་ཡིས༔ དུས་དེར་སྤྲུལ་
པའི་གཏེར་སྟོན་རེ༔ དེ་ཡིས་སྤྱོད་པའི་ཟབ་གཏེར་རེ༔ ཡུལ་ཁམས་ཆེ་བར་གཏེར་ཆེན་
རེ༔  ཡུལ་ཁམས་ཆུང་བར་གཏེར་ཕྲན་རེ༔  མདོར་ན་གང་འདུལ་བསམ་ཡས་ཡོད༔ 
ཨུ་རྒྱན་སྐུ་དྲིན་མི་ཆུང་ཆེ༔  ཡུལ་ཕྱོགས་རེ་ལ་གནས་ཆེན་རེ༔  དེ་ཡང་ཨོ་རྒྱན་རྗེད་རྡོ་
ཡིན༔ ས་མཚམས་རེ་ལ་གཏེར་ཁ་རེ༔ དེ་ཡང་ཨོ་རྒྱན་རྗེད་རྡོ་ཡིན༔ བནྡྷེ་རེ་ལ་ཆོས་
ལུགས་རེ༔ དེ་ཡང་ཨོ་རྒྱན་རྗེད་རྡོ་ཡིན༔ ཡུལ་རེ་གྲོང་རེ་སྔགས་པ་རེ༔ དེ་ཡང་ཨོ་
རྒྱན་རྗེད་རྡོ་ཡིན༔  ལྷ་སྲིན་དམ་ལ་འདོག་ཐབས་རེ༔  དེ་ཡང་ཨོ་རྒྱན་རྗེད་རྡོ་ཡིན༔ 
གདུག་པའི་སྡེ་བརྒྱད་འདུལ་ཐབས་རེ༔ དེ་ཡང་ཨོ་རྒྱན་རྗེད་རྡོ་ཡིན༔ ངན་ཐབས་གཏད་
སེར་བཟློག་ཐབས་རེ༔ དེ་ཡང་ཨོ་རྒྱན་རྗེད་རྡོ་ཡིན༔ ཟླ་བ་རེ་ལ་ཚེས་བཅུ་རེ༔ དེ་
ཡང་ཨོ་རྒྱན་རྗེད་རྡོ་ཡིན༔ མདོར་ན་གང་འདུལ་བསམ་ལས་འདས༔ ཐམས་ཅད་ཨོ་རྒྱན་
རྗེད་རྡོ་ཡིན༔ མ་འོངས་ང་ལ་མོས་བྱེད་རྣམས༔ དེ་ཡི་རྩ་ན་ང་ཉིད་འདུག༔ ཟླ་བ་ཚེས་
བཅུ་ཤར་རེས་ཀྱི༔ ང་ཡི་རྗེད་རྡོ་སུས་འཛིན་པ༔ དེ་དང་ང་ལ་འདུ་འབྲལ་མེད༔ ཡུལ་
ཁམས་རེ་ལ་ཆོས་ལ་མོས༔  དེ་ཡང་ང་ཡིས་བཟུང་བ་ཡིན༔  དེ་སོགས་གྲོང་རེ་བཟའ་
ཚང་ནང་༔  དཀར་ཕྱོགས་དགའ་ཞིང་ང་ལ་མོས༔  དེ་དག་ང་ཡིས་རྗེས་སུ་བཟུང་༔ 
སྐྱིད་སྡུག་ཟ་འཐུང་འགྲོ་ཆགས་ཀྱང་༔ སེམས་ཀྱི་སྐད་ཅིག་ང་དྲན་པ༔ དེ་ཚེ་ང་ཡིས་བྱིན་
བརླབས་ངེས༔  ང་ལ་མོས་འདོད་སྐྱེས་བུ་སུ༔  བསྐལ་པ་མང་པ_་སྔོན་རོལ་ནས༔ 
ང་དང་འབྲེལ་པར་ཤེས་པར་གྱིས༔ མཐར་ནི་ང་ཡི་ཞིང་དུ་སྐྱེ༔ པད་འབྱུང་རྫུན་ཚིག་མི་
སྨྲ་ཡི༔ དགའ་བར་སོམས་ཤིག་མོས་བྱེད་རྣམས༔ ཕྱི་རབས་ང་ཡི་རྗེས་འཇུག་རྣམས༔ 
ཚེས་བཅུའི་མཆོད་པ་འདི་ལྟར་ཟུངས༔ དཀྱིལ་འཁོར་ཁྲིའུ་ལེགས་པའི་སྟེང་༔ སྤོད་དང་

སྦྱར་བའི་གཏོར་ཆེན་པོ༔ བརྗིད་ལྡན་པད་འདབ་བརྒྱད་ཀྱིས་བསྐོར༔ སྒོག་བཙོང་ལ་ཕུག་
ཤ་མར་བྲན༔  མར་མེ་ཞལ་ཟས་ཡོན་ཆབ་སྤོས༔  འབྱོར་ཚད་ཚོགས་ཀྱི་མཐའ་མར་
བསྐོར༔ དཀར་གསུམ་མངར་གསུམ་རཏྣ་དང་༔ བཟའ་བཏུང་ཕྱེ་མར་སྣ་ཚོགས་ཀྱིས༔ 
མེ་མཆོད་འགྲུབ་ན་ཤིན་ཏུ་ཤིས༔  མེ་ཡི་ད་ལ་ཀུན་དང་མཐུན༔  རྔ་དུང་རོལ་མ_་སྒྲ་
དབྱངས་ཀྱིས༔  ཚིག་བདུན་གསལ་བའི་གསོལ་བ་བཏབ༔  ཁྱད་པར་ལས་བྱང་ལེའུ་
བརྒྱད་ལས༔ སྤྱིར་ནི་རང་རང་ལུགས་བྱ་འོ༔ ཤ་ཐུག་འབྲས་ཐུག་སྒོག་བཙོང་སོགས༔ 
གཙང་སྨེའི་རྟོག་པ་བློ་འདས་ཉིད༔ འབྱོར་ལྡན་གྷ་ནའི་ཙཀྲ་བྱ༔ ཉམས་ཀྱི་བྲོ་བརྡུང་གར་
སྟབས་བྱོས༔  ལུས་ལ་བདེ་བའི་ཉམས་མྱོང་འབར༔  ངག་གིས་ཆོས་བཤད་ཉམས་
དབྱངས་བླང་༔ གསང་བ་ངག་ལ་ནུས་པ་འཆར༔ ཡིད་ཀྱིས་མི་རྟོག་ཏིང་འཛིན་བསྒོམ༔ 
སྨྲར་མེད་རྟོགས་པའི་ཉམས་ཡང་འཆར༔ མཆི་མ་འཁྲུགས་པའི་གསོལ་བ་བཏབ༔ བྱིན་
རླབས་ཆུ་བ_་གཞུང་བཞིན་འབབ༔ ཐམས་ཅད་ཉམས་འབར་བྱིན་ཕེབས་ཚེ༔ དེ་ཚེ་ང་
ཉིད་བྱོན་པའི་རྟགས༔  ང་ཉིད་བྱོན་པར་ཐེ་ཚོམ་མེད༔  ང་ཉིད་སྲིན་ཡུལ་འགྲོ་བའི་ཚེ༔ 
བོད་ཀྱི་རྒྱལ་སྔགས་བུ་སློབ་ལ༔ བྱུང་ཅོག་ཟླ་བའི་ཚེས་བཅུ་ལ༔ ང་ཉིད་འབྱོན་པར་དབུ་
སྙུང་བཞེས༔ པདྨ་འབྱུང་གནས་གཞན་མི་བསླུ༔ ཐེ་ཚོམ་སྤོངས་ཤིག་རྗེས་འཇུག་རྣམས༔ 
ལས་སུ་རུང་བའི་བློ་ཡོད་ན༔  འདི་ལྟར་ང་ཡི་ཚེས་བཅུ་ལ༔  བརྩོན་ཞིང་གསོལ་བ་
འདེབས་པའི་བུ༔ འཁོར་བར་གཏང་ན་ངས་ཤེས་ཀྱི༔ གློ་སྙིང་བྲང་གསུམ་ང་ལ་གཏོད༔ 
ཕྱི་རབས་ང་ལ་བློ་གཏད་མི༔ སྨོན་ལམ་འབྲེལ་བའི་རྗེས་འཇུག་ལ༔ ཡིད་ཆེས་ཐེ་ཚོམ་
བསལ་བའི་ཕྱིར༔  གསལ་བའི་ཞལ་ད་འདི་ལྟར་བཀོད༔  དོན་ལ་ང་ལ་གཤེགས་
བཞུགས་མེད༔ འགྲོ་འོང་གཉིས་ལས་འདས་མོད་ཀྱང་༔ ཀུན་རྫོབ་བག་ཆགས་གཉིས་
སྣང་ལ༔ ང་ཉིད་མཁའ་སྤྱོད་ཡུལ་དུ་བཞུགས༔ ལུས་རྒྱ་འཁོར་བའི་བག་ཆགས་དང་༔ 
དག་བྱ་སྒྲིབ་གཉིས་མ་དག་པས༔ ཀུན་གྱིས་ང་ཡི་ཞལ་མི་མཐོང་༔ ཉོན་མོངས་སྒྲིབ་པ་
དག་པའི་ཚེ༔ པདྨ་ང་ཉིད་དངོས་སུ་མཐོང་༔ ཚིགས་བཅད་གླེང་མོ་བྱ་རྒྱུ་ཡོད༔ རྣལ་
འབྱོར་ལམ་པའི་དུས་སུ་ཡང་༔  ཉམས་སམ་རྨི་ལམ་ཚུལ་དུ་མཇལ༔  དོན་ལ་དགེ་
སེམས་གང་སྐྱེས་ཤིང་༔ སྙིང་རྗེ་དཔག་མེད་སྐྱེས་པ་དང་༔ སྐད་ཅིག་ལྷང་ཚེར་ང་དྲན་
པ༔ དེ་ཡང་ང་དང་མཇལ་བ་ཉིད༔ གང་ཟག་མོས་པའི་བློ་ཡོད་ན༔ ང་ཡི་ཐུགས་རྗེ་

རྒྱུན་ཆད་མེད༔ དོན་ལ་ང་ལ་འགྲོ་འོང་མེད༔ རང་གི་ལས་དང་སྒྲིབ་པ་གཉིས༔ དེ་
ཉིད་ནམ་དག་ང་དང་མཇལ༔ སྨོན་ལམ་ཀུན་རྫོབ་གདུལ་བྱའི་ངོར༔ སྲིན་ཡུལ་བཞུགས་
པ་བདེན་མོད་ཀྱང་༔  ཐུགས་རྗེ་རྒྱུན་ཆད་མེད་པའི་ཕྱིར༔  སུ་མོས་རྩ་ན་ང་ཉིད་འདུག༔ 
དེ་བས་མང་དུ་མི་བཤད་ཀྱི༔ ཚིག་གི་སྤུན་རོ་ཡིན་པའི་ཕྱིར༔ དོན་ལ་གློ་སྙིང་ང་ལ་ཁོལ༔ 
ཆེ་རིགས་ཆེ་དང་ཆུང་རིགས་ཆུང་༔  རང་གི་མོས་གུས་དང་བསྟུན་ནས༔  བྱིན་རླབས་
འཇུག་པར་ཐེ་ཚོམ་མེད༔ གང་ལ་བརྟེན་ནས་ཐོབ་བྱའི་ཚུལ༔ ཨུ་རྒྱན་ཚེས་བཅུའི་བསྐུལ་
བ་དང་༔  མདོར་ན་དད་བརྩོན་བློ་ཡོད་མི༔  ཐུགས་རྗེས་བཟུང་བར་ཞལ་ཐེམ་བཀོད༔ 
ལས་འཕྲོ་ཅན་གྱིས་སྤྱོད་པར་ཤོག༔ ཨེ་མ་ཧོ་ཟབ་གཏེར་འདི་སྤྱོད་རིགས་ཀྱི་བུ༔ ལྔ་བཅུ་
ཁ་རལ་དུས་ཀྱི་མཐར༔  སྲིན་པོ་ལྟ་བུའི་སྲོག་གཅོད་ཀྱིས༔  མི་ཕྱེད་གྲི་རུ་འགུམ་པའི་
དུས༔  གནས་ཆེན་འཇོམས་ཤིང་གནས་གཞི་འཇིག༔  དེ་དུས་གདམས་པ་འདི་འདོན་
དུས༔  ལྕགས་ཁམས་གཤེད་གཞི་ཆགས་མེད་སྤྱོད༔  དེ་ཉིད་རིགས་ལྡན་ཡིན་པའི་
རྟགས༔  བརླ་གཡས་ནང་གི་ཁུག་མཚམས་ན༔  ཤ་མཚན་སྨེ་བ་དཀར་ནག་བརྒྱན༔ 
ལྟེ་འོག་ཌཱ་ཀིའི་སྤྱན་འདྲས་མཚན༔ དེ་ཡི་ལག་ངར་སོག་པ་ལ༔ སྨེ་བ་ཌཱ་ཀིའི་སྤྱན་འདྲས་
མཚན༔ སྤྱན་མིག་གཡས་པའི་མཛོད་སྤུ་ལ༔ སྨེ་བ་ཉ་མིག་ལྟ་བུས་མཚན༔ གཞོག་
གཡས་ཌཱ་ཀིའི་མཚན་ལྔས་མཚན༔ ལས་ཅན་དེ་དང་འཕྲད་པར་ཤོག༔ གཏེར་ཁ་འདི་ཡི་
བྱང་ཤར་དུ༔ ལྷོ་བྱང་འཚོགས་པའི་ཚོང་དུས་འབྱུང་༔ དེ་རུ་བཅུ་གསུམ་ཡན་ཆད་ནས༔ 
ཞེ་ལྔ་མན་ཆད་མཚན་ལྡན་པའི༔ བུད་མེད་རིགས་བཟང་གསུམ་ནི་གནས༔ རྣལ་འབྱོར་དེ་
ཡི་ཐབས་ཀྱིས་བསྟེན༔ རྣལ་འབྱོར་དེ་ཡིས་བསྟེན་པའི་རྗེས༔ རིགས་བཟང་དེ་རྣམས་
སུས་བསྟེན་པ༔  མཐར་ཐུག་རིག་འཛིན་ཐེ་ཚོམ་མེད༔  ཚོང་དུས་དེ་རུ་སྐུ་གསུམ་གྱི༔ 
ལྷ་ཁང་བཏབ་ནས་ལྷོ་ཕྱོགས་མཚམས༔ ཁྱད་པར་ཡུལ་ཕྱོགས་བཀྲ་ཤིས་དགེ༔ ཐེ་ཚོམ་
མེད་དོ་རྗེས་འཇུག་རྣམས༔ གནས་དེར་ཤོག་སེར་གཅིག་བཞུགས་གསོལ༔ དེ་ཡི་རབ་
གནས་བཀྲ་ཤིས་སོ༔ ལས་ཅན་ཐ།བྱསྒབཤོག༔ ས་མ་ཡཱ༔ རྒྱ་རྒྱ་རྒྱ༔ ཁཐམ༔ 
གུང་ཐང་མཁར་ནས་རཏྣ་གླིང་པའི་གཏེར་མའོ།། །།

